
Kæra til Vinnukærunevndina 

 

Vinnukærunevndin hevur viðgjørt kæruna hjá P/F Eik Banka (EIK) um avgerð hjá 

Kappingareftirlitinum frá 16. juni 2014 á fundi tann 27. august 2014.  

 

Vinnukærunevndin hevur avgjørt at heimvísa avgerðina hjá Kappingareftirlitinum til 

Kappingarráðið til nýggja viðgerð. 

 

Avgerðin verður hjáløgd send tygum. 

 

 

 

Vinarliga 

 

 

Betzy Ludvig, løgfrøðingur 

Avgerð hjá Vinnukærunevndini frá 27. august 2014 

Kærari: P/F Eik Banki 

J.nr. 14/00144 

Evni: almannakunngerð av upplýsing í kanning um realkreditlán 

 
At byrja við skal viðmerkjast, at viðgerðarfreistin á 6 vikur sambært § 27, stk. 5 í 

kappingarlógini ikki er hildin partvís grundað á órógv vegna summarfrítíðina og partvís, tí tað 

hevur verið torført at manna nevndina grundað á trupulleikar við ógegni. Málið er tó viðgjørt 

skjótast gjørligt.  

 

Til viðgerðina av hesum máli er Vinnukærunevndin mannað við Kristinu Samuelsen, forkvinnu 

og serkønu limunum Sigurd Poulsen og Sigurð Ó. Vang. 

 

Áðrenn viðgerðina av málinum varð støða tikin til, um forkvinnan Kristina Samuelsen og 

serkøni limurin Sigurð Ó. Vang vóru ógegnig at viðgera málið. Hetta tí Kristina Samuelsen 

hevði gjørt vart við, at maður hennara starvast í Eik Banka, og Sigurð Ó. Vang hevði gjørt vart 

við, at hann kennir Regin D. Hammer, sum eisini starvast í bankasamtakinum og hevur sitið í 

nevndini í bankanum. Nevndin tók avgerð um, at talan ikki var um ógegni, tí partarnir ikki hava 

tann neyðuga persónliga ella fíggjarliga áhugan í málinum vísandi til ásetingarnar í 

fyrisitingarlógini.   

  

Kappingareftirlitið hevur gjørt kanning av, hvat tað kostar at taka realkreditlán í Føroyum og 

gjørt eina frágreiðing um hetta. Spurningurin er síðani, um allar upplýsingar í hesi frágreiðing 

kunnu almannakunngerast. Kappingareftirlitið hevur tikið avgerð mótvegis EIK um, at allar 

upplýsingar kunnu/skulu almannakunngerast. EIK hevur kært hesa avgerð hjá 

Kappingareftirlitinum. 

 

Í sambandi við kæruna av málinum hevur EIK sett spurnartekin við, um Kappingareftirlitið 

hevur málsræði at taka avgerð eftir § 19, stk. 4 í kappingarlógini.  

 

Lógargrundarlag 

§ 19, stk. 4 í Løgtingslóg nr. 35 frá 3. mai 2007 um kapping (kappingarlógin) 

 

Avgerðin hjá Vinnukærunevndini 

Nevndin tekur í fyrsta lagi støðu til spurningin um málsræði. Um Kappingareftirlitið hevur 

málsræði, tekur nevndin síðani støðu til almannakunngerð av upplýsingunum í kanningini hjá 

Kappingareftirlitinum. 

 

Sambært § 24 a í kappingarlógini kann Kappingareftirlitið gera kanningar av vinnugreinum ella 

av ávísum sløgum av avtalum innan fyri ymiskar vinnugreinir við tí endamáli at fáa kunnleika til 

ella innlit í kappingarstøðuna innan fyri ávísu vinnugreinina ella ávísu vinnugreinirnar. 

 

Grundað á upplýsingarnar í málinum má kanningin, sum Kappingareftirlitið hevur gjørt, vera 

sambært hesi grein.  

 

Sambært § 24 a, stk. 3 kann Kappingareftirlitið almannakunngera slíka kanning, tó við teimum 

avmarkingum, sum eru nevndar í § 19, stk. 4 í somu lóg.  

 

Kappingareftirlitið hevur sostatt heimild at gera tað í málinum umrøddu kanning og at 

almannakunngera hana.  

 



FØROYA KÆRUSTOVNUR  (VINNUKÆRUNEVNDIN)  
 

UNDIR HORNABAKKA  •  POSTSMOGA 45  •  110  TÓRSHAVN 
 TELEFON 32 05 85  •  TELEFAX 32 05 90  • TELDUPOSTUR: KAERUSTOVNUR@KAERUSTOVNUR.FO 

3 

Spurningurin er tó, um Kappingareftirlitið við hesum eisini hevur heimild at taka støðu til, um 

kanningin inniheldur upplýsingar, sum eru fevndar av teimum avmarkingum, sum eru nevndar í 

§ 19, stk. 4 í kappingarlógini. 

 

Til hetta seinasta kann viðmerkjast, at bygnaðurin og heimildir á økinum framganga av kapitul 7 

í kappingarlógini. Í høvuðsheitum kann sigast, at Kappingarráðið hevur eftirlit við lógini og 

reglunum, ásettar sambært lógini, meðan Kappingareftirlitið hevur dagligu umsitingina av lógini, 

jb. § 20 ff. Tað er sostatt Kappingarráðið, sum hevur heimild at taka avgerðir eftir lógini o.s.fr., 

uttan so hetta er lagt til Kappingareftirlitið við greiðari heimild í lógini.  

 

Í hesum sambandi skal viðmerkjast, at heimild er sambært § 20, stk. 4 til landsstýrismannin í 

kappingarmálum at gera fundarskipan til Kappingarráðið og áseta nærri reglur fyri virkseminum 

hjá Kappingareftirlitinum. Í hesum liggur ikki ein heimild at leggja økir til Kappingareftirlitið, 

sum eftir lógini eru løgd til Kappingarráðið. Viðmerkingar skulu tó ikki gerast til, um núverandi 

kunngerðir geva heimildir til Kappingareftirlitið, sum fara víðari enn lógin loyvir. 

 

Ásetingarnar um  almannakunngerð av upplýsingum í § 19 og § 24 a, stk. 3  taka støðu til, hvør 

skal seta í verk almannakunngerð av upplýsingum, men viðgera ikki spurningin um heimildina at 

taka avgerð í ivamálum eftir § 19, stk. 4.  

 

Tá støða skal takast til, um upplýsingar eru fevndar av avmarkingunum í § 19, stk. 4 í 

kappingarlógini, er tað sostatt Kappingarráðið, sum hevur heimild at taka avgerð um hetta, 

vísandi til § 20, stk. 1 í kappingarlógini, sum ásetir høvuðsheimildirnar hjá 

Kappingarmyndugleikanum sambært lógini. 

 

Sambært § 27, stk. 1 í kappingarlógini kunnu avgerðir, tiknar av Kappingarráðnum eftir § 19, 

stk. 4, kærast til Vinnukærunevndina. § 27, stk. 1 samanhildin við § 20, stk. 1 ger eisini greitt, at 

tað er Kappingarráðið, sum hevur heimild at taka avgerð eftir § 19, stk. 4 í kappingarlógini. 

 

Vísast kann eisini til § 27, stk. 4, sum ásetir, at Kappingarráðið (ella Vinnukærunevndin) kann 

avgera, at kæra um avgerð eftir § 19, stk. 4 í kappingarlógini hevur steðgandi virknað. Tað hevði 

verið høpisleyst at leggja heimildina at taka avgerð um steðgandi virknað til Kappingarráðið, um 

tað var Kappingareftirlitið, sum hevði avgerðarrættin í mun til avmarkingina av upplýsingum, 

sum kunnu kunngerast sambært § 19, stk. 4 í kappingarlógini.  

 

Vísandi til omanfyri standandi hevur Kappingareftirlitið ikki heimild at taka avgerð eftir § 

19, stk. 4 í kappingarlógini, og avgerð teirra frá 16. juni 2014 er hervið ógildug. Á hesum 

grundarlagi hevur Vinnukærunevndin tikið avgerð um at heimvísa málið til 

Kappingarráðið til støðutakan.   

 

  

 

Vinnukærunevndin 

 

 

 

Kristina Samuelsen, forkvinna   Betzy Ludvig, skrivari 

 


